
A ORGANIZACIÓN DE PRODUTORES DE LEITE URXE A INTERVENCIÓN DO GOBERNO PARA QUE SE TRASLADEN OS BENEFICIOS DAS SUBIDAS DE LEITE NOS LINEAIS AO GANDEIRO E QUE ESE COMPROMISO QUEDE POR ESCRITO 
ESIXEN A SAÍDA DO DECRETO DE PUBLICACIÓN DE PREZOS DE CESIÓN INDUSTRIA-DISTRIBUCIÓN E O NOMEAMENTO DA FIGURA DO MEDIADOR PARA SUPERVISAR AS IRREGULARIDADES NOS CONTRATOS. 
Santiago, 22 de decembro de 2015.- A Organización de Produtores de Leite (OPL) esixe a convocatoria inmediata dunha mesa de negociación coa presenza dos representantes das asociacións de gandeiros, industria e distribución, para trasladar as subidas de prezo do leite nos lineais aos gandeiros.

O presidente da entidade, Manuel Iglesias Agra, explica que “despois de permanecer inmobilizados durante a campaña electoral, para non mesturar os intereses políticos coas reivindicacións dos gandeiros, e de deixar pasar un tempo suficiente para que o acordo de Madrid repercutise en beneficios no prezo do leite, aínda non se produciu ningún avance”.

Por elo, incide, en que se dirixiron á conselleira de Medio Rural “para urxir a súa colaboración na presión e axilizar así a saída do decreto de publicación de prezos de cesión industria-distribución”.

Así mesmo, piden o nomeamento inmediato da figura do mediador para supervisar as posibles irregularidades que xa se están a producir nos contratos presentados pola industria.

Dende a OPL recórdanlle ás Administracións que “a situación segue sendo dramática” e advirten que “de non formalizarse a mesa de negociación, voltaremos a mobilizarnos coa mesma forza que no pasado setembro, tomando medidas de presión coas firmas que non queiran dar estabilidade á comercialización do leite”. Insisten na necesidade dunha entrevista para ser informados dos posibles avances para estabilizar o sector lácteo.

